
ABSTRAK 

Penguasaan Subjek Sains di sekolah amatlah ditekankan dan pelbagai usaha 

untuk meningkatkan pemahaman pelajar telah dilaksanakan. Walaupun tahap 

penguasaan seseorang pelajar amat baik, kemahiran komunikasi yang lemah dan 

kurang keyakinan diri boleh memberi kesan kepada kejayaan kumpulan mereka. 

Beberapa kajian mendapati kaedah pembelajaran koperatif yang diintegrasikan dalam 

pengajaran teradun dapat membantu mengatasi masalah kelemahan pencapaian dan 

interaksi sosial yang wujud. Oleh sebab itu, kajian ini dijalankan untuk menyelidik 

kesan pendekatan pembelajaran koperatif teradun flipped classroom bagi topik 

Haiwan terhadap prestasi dan tahap kemahiran koperatif pelajar. Kajian ini turut 

mengkaji hubungan antara prestasi pelajar dengan tahap kemahiran koperatif selepas 

menggunakan pendekatan pembelajaran koperatif teradun flipped classroom bagi 

topik Haiwan. Instrumen kajian melibatkan Ujian Pra dan Pasca bagi Ujian Prestasi 

Topik Haiwan dan Rubrik Kemahiran Koperatif. Kajian ini melibatkan 31 orang 

pelajar tahun 5 dari sebuah sekolah rendah di daerah Johor Bahru. Kajian ini dijalankan 

menggunakan reka bentuk pra eksperimen bagi satu kumpulan di mana penyelidik 

mengkaji satu kumpulan untuk intervensi semasa eksperimen tanpa kumpulan 

kawalan. Dapatan kajian mendapati prestasi pelajar meningkat dalam Ujian Pasca 

sebanyak 23.452 berbanding Ujian Pra.  Hasil kajian juga mendapati pendekatan 

pembelajaran koperatif teradun flipped classroom dapat membantu meningkatkan 

tahap kemahiran koperatif pelajar dalam topik Haiwan. Hal ini berikutan majoriti 

pelajar (83.9%) mencapai tahap kemahiran koperatif cemerlang. Tambahan pula, hasil 

dapatan kajian menunjukkan terdapat hubungan yang signifikan antara prestasi pelajar 

dengan tahap kemahiran koperatif bagi topik Haiwan (rs = 0.403, p < 0.05). Ini 

menunjukkan bahawa tahap kemahiran koperatif pelajar boleh mempengaruhi prestasi 

pelajar dalam topik Haiwan. Kesimpulannya, pendekatan pembelajaran koperatif 

teradun flipped classroom mampu meningkatkan prestasi dan tahap kemahiran 

koperatif pelajar dalam pembelajaran Sains. 

ABSTRACT 

Mastery of Science Subjects in schools is highly emphasized and various 

efforts to improve students' understanding have been implemented. Although students’ 

mastery levels were excellent, poor communication skills and lack of self - confidence 

can affect their group success. Several studies have found that cooperative learning 

methods integrated in blended teaching can help overcome the problem of existing 

achievement weaknesses and social interactions. Therefore, this study was conducted 

to examine the effect of the flipped classroom of blended cooperative learning 

approach for the topic of Animals towards students’ performance and level of 

cooperative skills. This study also examined the relationship between students’ 

performance and level of collaborative skills after using flipped classroom of blended 

cooperative learning approach for the topic of Animals. The research instruments 

involved Pre and Post Tests for Performance Tests of the topic of Animals and 

Cooperative Skills Rubric. The study involved 31 year 5 students from a primary 

school in the district of Johor Bahru. The study was conducted using the pre-

experimental design for one group in which the researchers studied one group for 

intervention during the experiment without a control group. The results of the study 

found that students' performance increased in the Post Test by 23.452 compared to the 

Pre Test. The results of the study also found that the flipped classroom of blended 

cooperative learning approach can help in improving students’ level of cooperative 

skills in the topic of Animals. This is due to the majority of students (83.9%) achieving 

an excellent level of collaboration skills. Furthermore, the results of the study showed 

that there was a significant relationship between students’ performance with the level 

of collaborative skills for the topic of Animals (rs = 0.403, p <0.05). This indicates that 

the level of students’ collaboration skills can influence students’ performance in the 

topic of Animals. In conclusion, the flipped classroom of blended cooperative learning 

approach is able to improve students’ performance and level of cooperative skills in 

Science learning. 

BAB 1  

 

 

PENGENALAN 

1.1 Pengenalan 

Modal insan yang berpengetahuan dan berkemahiran tinggi dapat dihasilkan 

melalui sistem pendidikan yang terancang (Hasnah dan Luqman, 2017). Oleh yang 

demikian, Kementerian Pendidikan Malaysia sangat menekankan aspek kemajuan 

dalam pendidikan sebagai tonggak untuk membangunkan sebuah negara maju. 

Menerusi Pelan Pembangunan Pendidikan Malaysia (PPPM) tahun 2013-2025 

terkandung kemahiran abad ke-21 iaitu kemahiran literasi teknologi, maklumat dan 

komunikasi dengan memanfaatkan ICT bagi meningkatkan kualiti pembelajaran 

(KPM, 2013). Justeru, para pendidik di Malaysia seharusnya menyahut saranan 

tersebut dengan menggunakan persekitaran pembelajaran maya dan perkembangan 

teknologi (Mailizar et al., 2020) masa kini untuk membawa perubahan kepada 

kepelbagaian kaedah pengajaran dan pembelajaran (Sarkar, 2012).  

Selain itu, perkembangan sains, teknologi, kejuruteraan dan matematik juga 

menjadikan subjek Sains antara subjek penting dalam sistem pendidikan di Malaysia. 

Menurut kajian Iwuanyanwu (2019), subjek Sains perlu ada dalam sistem pendidikan 

kita untuk memenuhi keperluan intelektual manusia dan keperluan sosial. Bagi 

mencapai kecemerlangan dalam pendidikan Sains, kaedah pengajaran dan 

pembelajaran Abad ke-21 telah diperluaskan ke seluruh negara (Roselizam et al., 

2020). Antara ciri-ciri kaedah pembelajaran bagi subjek Sains ialah pembelajaran 

secara aktif Faizah (2020), mempunyai kemahiran berfikir aras tinggi Ichsan et al., 

(2020) dan kemahiran generik yang baik (Rasheeda, 2018). Emaliana (2017) 

menyatakan peranan guru dalam pembelajaran aktif dan berpusatkan pelajar adalah 

dengan memastikan pelajar melibatkan diri sepenuhnya dalam menjalankan sesuatu 

aktiviti sama ada di dalam atau di luar bilik darjah. Guru berperanan sebagai fasilitator 

dan motivator Esi et al., (2016) berfungsi sebagai pembimbing pelajar dengan 

pendekatan yang sistematik, Abdullah (2006) agar bersedia dan berupaya untuk 

meneruskan pembelajarannya sendiri. Penglibatan aktif pelajar boleh diterapkan 

secara pembelajaran koperatif dan pelajar dapat membina pengetahuan dengan lebih 

baik melalui aktiviti berkumpulan (Faizah, 2020). Manakala, kemahiran generik pula 

melibatkan kemahiran komunikasi, kepimpinan, kerja berkumpulan, dan 

menyelesaikan masalah. Kemahiran ini menjadikan individu lebih cemerlang 

berasaskan pengetahuan, meningkatkan produktiviti dan sikap berdaya saing 

(Amiruddin et al., 2015).  

Kemahiran generik ini selari dengan lima elemen pembelajaran koperatif yang 

telah dinyatakan oleh (Johnson, Johnson, Holubec, dan Roy, 1984). Lima elemen yang 

terdapat dalam pembelajaran koperatif adalah kebergantungan positif (positive 

interdependence), interaksi bersemuka (face-to-face interaction), kemahiran koperatif 

(cooperative skills), akauntabiliti individu (Individual accountability) dan 

pemprosesan kumpulan (group processing). Selain itu, pembelajaran koperatif dapat 

memberi keseronokan melalui aktiviti perbincangan, pemerhatian, eksperimen, dan 

komunikasi (Faizah, 2020 dan Tran, 2019). Bukan itu sahaja, pelajar juga berupaya 

meningkatkan kemahiran dalam membuat keputusan, memberikan maklum balas 

kritikal dan melihat pengaruh maklum balas (Aghajani dan Adloo, 2018). Kaedah 

pembelajaran koperatif ini juga mempunyai kelebihan yang tersendiri untuk 

memenuhi sikap pelajar meliputi aspek kerohanian, sosial, serta penghasilan projek 

dan produk yang lebih berkesan (Noor et al., 2017). Setiap pelajar juga dapat memberi 

tanggungjawab dengan lebih jelas pada semua tahap proses pembelajaran 

berkumpulan, dan kejayaan pasukan akan mempengaruhi tanggungjawab dalam setiap 

individu (Altun, 2015).  

Penggunaan kaedah pembelajaran secara bersemuka kini semakin kurang 

relevan. Kaedah pengajaran guru seharusnya dipelbagaikan dengan penggunaan 

teknologi terkini agar lebih sesuai dengan cabaran masa kini. Teknologi juga telah 

menjadi sebahagian dalam kehidupan kini dan memberi kesan positif kepada 

pendidikan. Kajian oleh Uerz et al., (2018) dan Stanojević et al., (2018) menyatakan 

penggunaan teknologi maklumat dalam pengajaran dan pembelajaran Sains dapat 

merangsang sikap belajar yang lebih baik, menarik, meningkatkan kreativiti dan daya 

imaginasi pelajar. Sehubungan dengan itu, pembelajaran secara dalam talian telah 

tersebar secara beransur-ansur bergandingan dengan model pembelajaran bersemuka 

dan muncul sebagai pembelajaran teradun (Akgunduz dan Akinoglu, 2016). 

Perintegrasian kaedah pembelajaran bersemuka dan dalam talian dengan ciri-ciri 

pembelajaran koperatif dapat dimanfaatkan sebagai penyelesaian masalah kepada 

pembelajaran kaedah tradisional yang dihadapi (Silalahi dan Hutauruk, 2020).  

Kementerian Pendidikan Malaysia juga telah mengaktifkan emel individu bagi 

guru dan pelajar dalam aplikasi Google Classroom dan mewujudkan laman web 

Digital Educational Learning Initiative Malaysia (DELIMa) untuk kemudahan warga 

sekolah mengaplikasikan teknologi dalam pengajaran dan pembelajaran (KPM, 2020). 

DELIMa merupakan satu platform yang menyediakan sistem pengurusan 

pembelajaran dan sumber-sumber pembelajaran secara dalam talian kepada guru dan 

pelajar. Penglibatan semua sektor pendidikan dalam usaha digitalisasi sumber 

pengajaran semakin giat dijalankan (Nizam dan Taat, 2020). Pelbagai aplikasi dalam 

talian digunakan seperti aplikasi Google Classroom telah memasukkan Google Meet 

untuk telekonferensi video. Sabran dan Sabara (2019) menyatakan bahawa 

pembelajaran di Google Classroom sebagai media pembelajaran secara keseluruhan 

adalah cukup berkesan. Selain itu, kajian oleh Basuki dan Hidayati (2019) menyatakan 

tentang aplikasi Kahoot secara dalam talian sebagai alat pengajaran dan penilaian yang 

interaktif. Dapatan kajian ini juga menunjukkan bahawa gabungan kuiz dengan aktiviti 

dan strategi pengajaran sangat membantu pelajar mencapai tahap penguasaan dalam 

usaha untuk belajar, motivasi, penglibatan aktiviti dan pencapaian akademik. 

Pembelajaran dalam talian melalui aplikasi e-pembelajaran seperti Zoom, Skype, MS 

Team, Google Hangout, Whatsapp, Google Meet dan pelbagai lagi (Hussin et al., 

2020). 

Penggunaan teknologi secara dalam talian kini menjadi sebahagian kaedah 

utama pengajaran dan pembelajaran antara guru dan pelajar terutama setelah pandemik 

COVID-19. Oleh yang demikian telah menjadi tugas dan tanggungjawab pihak 

sekolah iaitu pentadbir, guru, ibu bapa dan pelajar untuk memastikan pengajaran dan 

pembelajaran lancar dan bersesuaian dengan pelaksanaannya sepanjang tempoh 

Perintah Kawalan Pergerakan (PKP). 

1.2 Latar Belakang Masalah 

Pembangunan teknologi dalam pendidikan kini perlu seiring dengan 

pelaksanaan Pelan Pembangunan Pendidikan Malaysia (PPPM) tahun 2013-2025 

untuk memenuhi keperluan pendidikan di peringkat global. Menurut Prihaswati et al., 

(2020), manusia perlu lebih proaktif untuk celik kepada teknologi dan menyedari 

kepentingan serta faedah menggunakan pendidikan berteknologi sebagai keutamaan 

untuk menghadapi cabaran era revolusi industri 4.0. Sehubungan itu, sektor 

pendidikan perlu dirancang dengan baik bagi memastikan kejayaan dan keberkesanan 

pembangunan negara (Hasnah dan Luqman, 2017). Walaubagaimanapun, penggunaan 

teknologi secara khususnya dalam kalangan pelajar dan guru di sekolah masih lagi 

kurang diberi perhatian (Yap et al., 2016). Pendekatan pembelajaran tradisional di 

institusi pendidikan kini dikatakan gagal melahirkan pelajar yang berkemahiran kreatif 

dan kritis (Norfaizah dan Mahizer, 2019). Kaedah pengajaran perlu diubah kepada 

penggunaan teknologi untuk menghadapi perubahan pesat dalam bidang sains dan 

mengatasi masalah pelajar yang kurang minat dengan subjek ini (Zaidi et al., 2020). 

Masalah utama adalah kesediaan dan tahap penerimaan pengajaran ICT dalam sistem 

pendidikan Malaysia masih kurang dan pembangunan sumber bahan pembelajaran 

Sains terlalu terhad (Yap et al., 2016). Sumber pengajaran terbatas kepada buku teks 

dan buku rujukan secara hafalan sahaja dan kurang pemahaman dalam situasi sebenar 

menyebabkan pelajar berasa bosan (Ertmer dan Simons, 2006).  

Subjek Sains juga sering disebut sebagai subjek sukar dan dipandang negatif 

bermula dari bangku sekolah rendah lagi (Van Aalderen dan Van Der Molen, 2015). 

Subjek Sains adalah antara subjek kritikal yang diajar di sekolah dan dapatan kajian 

Peters dan Abdullah, (2017) dan Nachiappan et al., (2017) menunjukkan pencapaian 

Sains agak menurun sejak kebelakangan ini. Hal ini disokong oleh Poobalan et al., 

(2019), di mana terdapat  pelajar yang telah gagal dalam peperiksaan Sains. Guru juga 

mempunyai kekangan untuk menghabiskan silibus pengajaran kerana setiap aktiviti 

yang dijalankan bersama pelajar akan mengambil masa yang banyak. Selain itu, 

tempoh pengajaran yang singkat telah menyekat kreativiti guru untuk 

mempelbagaikan aktiviti-aktiviti kemahiran berfikir aras tinggi KBAT di dalam proses 

pengajaran dan pembelajaran Sains. Subjek Sains hanya dihadkan kepada dua jam 

seminggu sahaja dengan dua kali perjumpaan berbanding dengan subjek-subjek teras 

yang lain. Oleh yang demikian, guru selalunya lebih mengejar topik pengajaran 

mengikut rancangan pengajaran tahunan (Shukri et al., 2020).  

Untuk melaksanakan pembelajaran koperatif yang berkesan, pelajar 

memerlukan masa untuk berbincang bersama rakan-rakan. Walaupun tahap 

penguasaan seseorang pelajar amat baik, kemahiran komunikasi yang lemah akan 

memberi kesan kepada kejayaan pasukan. Penglibatan segelintir pelajar dalam tugas 

kumpulan juga kurang memuaskan dan sering rasa kurang keyakinan diri untuk 

berinteraksi dengan kumpulan ketika pembelajaran dijalankan (Lavy, 2017). Menerusi 

kajian Altun (2015), aktiviti berkumpulan memberi tekanan jika terdapat pelajar yang 

tidak dapat mempengaruhi kejayaan kumpulan itu. Pembelajaran secara dalam talian 

menyebabkan kurangnya interaksi secara bersemuka sehingga menyukarkan guru 

untuk memantau semua aktiviti pelajar secara langsung sepanjang proses 

pembelajaran. Pelajar perlu pemahaman awal mengenai fungsi Google Classroom 

supaya pelaksanaannya tidak menyukarkan pelajar (Henukh et al., 2020). Bukan itu 

sahaja, kajian oleh Ramakanta dan Sonali, (2020) pula menyatakan masalah kehadiran 

dalam sesi pembelajaran dalam talian adalah berpunca dari kesukaran berinteraksi 

antara guru dengan pelajar dan kurangnya kerjasama daripada ibu bapa. Penggunaan 

aplikasi pesanan ringkas atau melalui kelas maya juga menghadkan komunikasi antara 

guru dan pelajar (Firman dan Rahayu, 2020). Hal ini menjadikan pelajar terpisah 

antara satu sama lain dan berhubung di ruang siber.  

Selain itu, guru juga kurang pengetahuan yang mencukupi untuk menjalankan 

pembelajaran dalam talian, Mailizar et al., (2020) dan Lim et al., (2011) dan masih 

terdapat guru yang ragu-ragu tentang kesan pengajaran berasaskan teknologi dapat 

mengurangkan tekanan emosi kepada kanak-kanak (Taghizadeh dan Hasani 

Yourdshahi, 2020). Manakala dapatan kajian DiCicco (2016) mendapati guru 

mempunyai kebimbangan mengenai masalah prestasi pelajar dan mereka tidak pasti 

sama ada teknologi dapat meningkatkan skor ujian pelajar.  Bukan itu sahaja, guru 

juga kurang menguasai kaedah pembelajaran menggunakan teknologi kerana dalam 

sistem pendidikan tidak mempunyai infrustruktur peralatan komputer yang lengkap 

(Cheok dan Wong, 2014). Menurut Francisco (2020), guru yang biasanya mengajar 

secara bersemuka perlu menyesuaikan diri dengan pengajaran dalam talian. Selain itu, 

terdapat hubungan negatif antara keberkesanan pembelajaran menggunakan komputer 

dan keraguan dalam penggunaan komputer di kalangan guru (Awofala et al., 2017). 

Selain itu, tidak semua golongan pelajar berkemampuan dan mempunyai pengetahuan 

digital yang baik. Ini dibuktikan dalam kajian bahawa pelajar tidak mempunyai 

pengetahuan yang mencukupi dan kemahiran menggunakan aplikasi dalam talian. Hal 

ini berlaku mungkin kerana pelajar hadir dengan pengetahuan dan kemahiran latar 

belakang yang berbeza (DiCicco, 2016). Pelbagai cabaran dihadapi oleh pelajar 

terutama yang tinggal di pedalaman seperti kekurangan sumber pengajaran dan 

pembelajaran, pengetahuan, persekitaran bilik darjah yang tidak baik, dan kurangnya 

penglibatan pelajar (Ndjangala et al., 2021). Pelajar mempunyai kelemahan akses ke 

peranti dan sambungan internet untuk tujuan pembelajaran dalam talian. Mereka juga 

kurang cekap menggunakan teknologi sekiranya tidak mengikuti perkembangan 

digital pada masa kini (Almanthari et al., 2020 dan Awofala et al., 2017).  

Kajian Hussin et al., (2017) pula menyatakan pelajar juga sukar untuk 

mendisiplinkan diri. Ini disebabkan pembelajaran dari rumah meletakkan mereka 

dalam zon selesa dan sukar mengawal masa tidur, bermain permainan video serta masa 

rehat. Pelaksanaan sistem pembelajaran dalam talian di sekolah rendah juga didapati 

kurang berkesan ke atas sikap dan pencapaian pelajar. Keberkesanan pembelajaran 

menurun kerana pelajar banyak menggunakan masa dengan rutin menyelesaikan 

latihan dan mereka juga hilang motivasi (Hubalovsky et al., 2019). Hal ini dibuktikan 

dengan kajian Sahputra et al., (2019) bahawa terdapat pelajar yang kurang 

berkomunikasi bersama rakan, cenderung untuk menarik diri dalam pergaulan, sukar 

berkomunikasi, dan hanya berinteraksi apabila perlu sahaja. Pelajar juga mempunyai 

kesukaran untuk memahami bahan pengajaran yang disampaikan secara dalam talian 

(Firman dan Rahayu, 2020). 

1.3 Penyataan Masalah 

Kaedah pengajaran di sekolah yang dilaksanakan pada masa kini masih 

tertumpu kepada kaedah pembelajaran tradisional walaupun guru menggunakan bahan 

berteknologi kerana proses pembelajaran masih berpusatkan guru (Yap et al., 2016). 

Hal ini menyebabkan pelajar akan rasa hilang keseronokan belajar dan mengurangkan 

sifat ingin tahu mereka untuk meneroka tentang Sains. Dapatan kajian Hassan et al., 

(2017) menyatakan antara punca pelajar lemah dalam subjek Sains adalah kerana 

kurangnya kesediaan guru dalam aspek pengetahuan dan pelaksanaan pengajaran. 

Bukan itu sahaja, kaedah pengajaran Sains biasanya adalah tradisional, berpusatkan 

guru dan tidak menggunakan bahan multimedia. Pembelajaran koperatif sesuai 

digunakan sebagai salah satu pendekatan bagi memastikan pengajaran lebih menarik 

dan mengoptimumkan penglibatan pelajar secara aktif. Dalam kajian ini, kaedah 

pembelajaran koperatif diintegrasikan dalam pengajaran secara teradun untuk 

membantu mengatasi masalah pencapaian yang lemah dan jurang interaksi sosial yang 

wujud dalam pembelajaran. Menurut Barhoumi (2015), kaedah pembelajaran 

berkumpulan boleh membantu pelajar dalam konteks pendidikan, kognitif, motivasi 

dan afektif.  

Selain itu, guru juga kurang pengetahuan dan pengalaman untuk menjalankan 

pembelajaran dalam talian kerana tidak mempunyai infrastruktur peralatan komputer 

yang lengkap. Terdapat juga guru yang tidak yakin untuk menggunakan teknologi 

sebagai salah satu kaedah pengajaran dan merasakan penggunaan teknologi tidak 

membantu pelajar mencapai tahap penguasaan yang baik berbanding kaedah 

tradisional. Oleh sebab itu, segelintir pelajar di sekolah masih belajar subjek Sains 

dengan kaedah tradisional kerana kurangnya penglibatan dan usaha guru ke arah 

pendidikan berteknologi. Oleh yang demikian, pengintegrasian antara pembelajaran 

koperatif secara dalam talian ini merupakan suatu kajian yang akan dijalankan untuk 

mengenalpasti keberkesanan pembelajaran secara koperatif di alam maya. Guru 

sebagai penyampai ilmu juga perlu menyahut cabaran pendidikan digital dengan 

mempelajari sedikit sebanyak teknologi pendidikan semasa seiring dengan usaha 

kementerian pendidikan yang telah mengaktifkan emel individu bagi guru dan pelajar 

dalam aplikasi Google Classroom dan mewujudkan laman web DELIMa untuk 

kemudahan warga pendidik meneroka dunia pendidikan digital. Tidak dinafikan 

terdapat guru yang sentiasa cakna dengan teknologi ini. Malah terdapat antara pelajar-

pelajar yang lebih mahir dengan teknologi terkini berbanding guru sendiri (Firman dan 

Rahayu, 2020).  

1.4 Objektif Kajian 

Objektif utama yang terdapat dalam kajian ini adalah untuk mengkaji 

keberkesanan pembelajaran koperatif teradun flipped classroom terhadap prestasi dan 

tahap kemahiran koperatif pelajar. Objektif utama kajian ini adalah untuk : 

 

(a) Mereka bentuk pendekatan pembelajaran koperatif teradun flipped classroom 

bagi topik Haiwan. 

(b) Menguji kesan pendekatan pembelajaran koperatif teradun flipped classroom 

bagi topik Haiwan terhadap prestasi pelajar. 

(c) Mengenal pasti kesan pendekatan pembelajaran koperatif teradun flipped 

classroom bagi topik Haiwan terhadap tahap kemahiran koperatif pelajar. 

(d) Mengenal pasti hubungan antara prestasi pelajar dengan tahap kemahiran 

koperatif pelajar selepas menggunakan pendekatan pembelajaran koperatif 

teradun flipped classroom bagi topik Haiwan. 

1.5 Persoalan Kajian 

Persoalan kajian dikemukan untuk menentukan objektif kajian yang hendak 

dicapai. Terdapat 3 persoalan kajian yang diperoleh daripada objektif kajian ini iaitu :  

(a) Apakah kesan pendekatan pembelajaran koperatif teradun flipped classroom 

bagi topik Haiwan terhadap prestasi pelajar? 

(b) Apakah kesan pendekatan pembelajaran koperatif teradun flipped classroom 

bagi topik Haiwan terhadap tahap kemahiran koperatif pelajar? 

(c) Apakah hubungan antara prestasi pelajar dengan tahap kemahiran koperatif 

pelajar selepas menggunakan pendekatan pembelajaran koperatif teradun 

flipped classroom bagi topik Haiwan? 

 

 



 

9 

1.6 Kerangka Konsep 

Kerangka konseptual dalam rajah 1.1, menunjukkan pelaksanaan pengajaran 

koperatif secara dalam talian di sebuah sekolah di daerah Johor Bahru. Kerangka 

konseptual kajian ini mengemukakan pendekatan pembelajaran koperatif teradun 

flipped classroom bagi topik Haiwan. 

 

Rajah 1.1 Kerangka Konsep Pendekatan Pembelajaran Koperatif Teradun 

Flipped Classroom 

Merujuk kepada Rajah 1.1, input dalam kajian ini adalah melalui pelaksanaan 

proses pengajaran dan throughput ialah fasa di mana pemprosesan maklumat berlaku. 

Hasil pembelajaran pelajar pula berlaku pada output. Model ADDIE dirujuk untuk 

membangunkan persekitaran kajian. 

Peringkat pertama iaitu proses pengajaran dan pembelajaran (input) berlaku 

apabila guru menggunakan satu topik pengajaran secara teradun flipped classroom 

iaitu melalui kaedah bersemuka dan secara dalam talian. Aplikasi dalam talian seperti 

Google Classroom, video, Padlet dan Kahoot boleh didapati menerusi portal DELIMa 

digunakan untuk pengajaran dan pembelajaran Sains. Berdasarkan kajian Hamzah dan 

Yeop (2016), penggunaan aplikasi dalam talian membolehkan guru melayari laman 

web dan memberi contoh-contoh yang kukuh berkaitan pengajaran dan pembelajaran. 

Manakala, aktiviti semasa pembelajaran bersemuka di dalam bilik darjah adalah 

seperti pembentangan tugasan, perbincangan dan maklum balas. Proses pembelajaran 

menjadi lebih berkesan, kos yang efektif, menjimatkan masa dan teratur. Proses ini 

juga diintegrasikan dengan pembelajaran koperatif. Pembelajaran koperatif boleh 

membantu meningkatan tahap penguasaan pelajar.  

Terdapat 5 elemen pembelajaran koperatif oleh  Johnson dan Johnson,  (1989) 

iaitu kebergantungan positif, interaksi bersemuka, kemahiran sosial, akauntabiliti 

individu dan pemprosesan kumpulan. 

(a) Kebergantungan positif berlaku apabila pelajar dihubungkan dengan rakan 

sekumpulan yang mana mereka hanya boleh berjaya jika bersama-sama 

berganding usaha antara rakan untuk menyelesaikan sesuatu tugas (Khan dan  

Masood, 2015).  

(b) Interaksi bersemuka pula menurut Yassin et al., (2018), didefinisikan sebagai 

individu yang saling bekerjasama untuk menghasilkan, menyelesaikan tugas, 

dan mencapai matlamat kumpulan.  

(c) Akauntabiliti individu adalah suatu situasi yang wujud apabila prestasi 

individu pelajar dinilai, dan pelajar itu dipertanggungjawabkan oleh rakan 

sekumpulan untuk menyumbang usaha untuk kejayaan kumpulan (Yassin et 

al., 2018).  

(d) Kemahiran sosial adalah keupayaan untuk mencapai tujuan bersama, iaitu 

pelajar perlu saling mengenali dan mempercayai, berkomunikasi dengan tepat 

dan jelas, saling menerima dan menyokong, serta menyelesaikan konflik secara 

konstruktif (Johnson 1991, Johnson dan F. Johnson, 1991). 

(e) Pemprosesan kumpulan ialah kerja kumpulan yang dipengaruhi oleh proses 

urutan peristiwa yang dapat dikenal pasti dari semasa ke semasa, dan tujuan 

proses merujuk kepada urutan peristiwa yang berperanan dalam mencapai 

tujuan kumpulan (Johnson dan F. Johnson, 1991). Pemprosesan kumpulan juga 

boleh didefinisikan sebagai memberi penerangan kepada anggota tentang 

tugasan bersama dan membuat keputusan yang sesuai dalam kumpulan (Saad, 

2020). 

Peringkat kedua iaitu proses pemprosesan maklumat (throughput) yang telah 

dijalankan oleh responden. Responden telah diberi Ujian Pra dan Pasca berdasarkan 

Ujian Prestasi Subjek Sains Topik Haiwan. Tempoh masa pelaksanaan kedua-dua 

ujian ini adalah 45 minit. Peringkat ketiga iaitu hasil pembelajaran (output) iaitu 

penyelidik akan menganalisis dan mengkaji keberkesanan pendekatan pembelajaran 

koperatif teradun flipped classroom terhadap prestasi dan tahap kemahiran koperatif 

pelajar. 

Kerangka konsep pendekatan pembelajaran koperatif teradun flipped 

classroom ini dibangunkan merujuk kepada Model ADDIE oleh Dick dan Carey 

(1996) bagi membangunkan persekitaran kajian. Model ini terdiri daripada 5 fasa iaitu 

analisis, reka bentuk, pembangunan, pelaksanaan dan penilaian. Model ADDIE adalah 

berstruktur dengan urutan aktiviti sistematik yang berkaitan dengan masalah 

pembelajaran, sumber pembelajaran yang sesuai dengan keperluan dan ciri pelajar, 

(Pribadi, 2016).  



 

12 

1.7 Rasional Kajian 

Kajian ini penting bagi mengkaji kesan pembelajaran koperatif secara dalam 

talian terhadap prestasi akademik pelajar dalam subjek Sains khususnya bagi topik 

Haiwan. Pembelajaran Sains merupakan subjek yang menarik, namun sebenarnya 

sukar untuk dikuasai tanpa strategi dan pendekatan pembelajaran yang betul. Guru 

perlu memilih pendekatan strategi pembelajaran yang lebih bijaksana supaya objektif 

pengajaran dapat dicapai (Tengku Ariffin et al., 2018).  

Pada masa kini, pelbagai saluran interaktif secara digital mudah diperoleh dari 

pelbagai sumber digital termasuklah buku teks digital, video digital, dan juga aktiviti 

interaktif yang telah disediakan oleh Bahagian Pembangunan Kurikulum (BPK). 

Bukan itu sahaja kementerian pendidikan melalui bahagian Teknologi Maklumat dan 

Komunikasi (TMK) juga telah mengaktifkan portal DELIMa dan akaun Google 

Classroom kepada semua pelajar dan guru di sekolah bagi memudahkan pelaksanaan 

pembelajaran secara dalam talian. Aspek rangkaian platform digital ini membolehkan 

guru-guru berkongsi idea dan sumber dengan pelajar dalam persekitaran yang lebih 

proaktif dan berkesan mengikut kesesuaian situasi semasa. 

1.8 Batasan Dan Skop Kajian 

1.8.1 Batasan Kajian 

Kajian ini dibataskan kepada pelajar tahun 5 di salah sebuah sekolah 

kebangsaan di Daerah Johor Bahru dalam tempoh masa tiga minggu. Kajian ini hanya 

melibatkan pembelajaran bagi topik Sains tahun 5 iaitu topik Haiwan.  

1.8.2 Skop Kajian 

Kajian ini dijalankan menggunakan kajian pra eksperimental kepada 31 orang 

pelajar. Sebelum pengajaran dalam talian, Ujian Pra dijalankan terlebih dahulu kepada 

pelajar diikuti dengan Ujian Pasca dilaksanakan pada minggu ketiga untuk 

mengenalpasti perbezaan tahap penguasaan pelajar. Penggunaan instrumen Rubrik 

Kemahiran Koperatif pula digunakan untuk melihat tahap kemahiran koperatif dalam 

pembelajaran berkumpulan melalui pembentangan dan aktiviti berkumpulan secara 

dalam talian. Kesan pendekatan pembelajaran koperatif secara dalam talian yang dikaji 

hanya terhadap prestasi pelajar dan kemahiran koperatif pelajar sahaja dan tidak 

mempengaruhi aspek-aspek yang lain. Selain itu, penyelidik hanya mengkhususkan 

kajian ini kepada Subjek Sains Tahun 5 Topik Haiwan sahaja. Kajian ini hanya 

dijalankan kepada sampel pelajar yang mewakili satu kelas tahun 5 di sebuah sekolah 

kebangsaan di daerah Johor Bahru, Johor dan tempoh masa pelaksanaan selama tiga 

minggu. Oleh itu  sampel kajian tidak boleh mewakili keputusan untuk semua pelajar 

yang lain. 

1.9 Kepentingan Kajian 

1.9.1 Guru 

Kajian ini dapat membantu guru-guru untuk menyediakan keperluan 

melaksanakan pengajaran dan pembelajaran. Guru juga dapat mengoptimumkan 

penggunaan sumber digital untuk menarik minat serta mempelbagaikan kaedah 

pengajaran secara dalam talian menerusi aktiviti pelajar secara berkumpulan. 

1.9.2 Pelajar 

Hasil daripada kajian ini diharapkan dapat membantu pelajar mendapat dan 

menguasai topik pembelajaran dengan pelbagai kaedah secara dalam talian dengan 

lebih menarik. Pembelajaran secara koperatif juga dapat meningkatkan prestasi dan 

kemahiran sosial pelajar walaupun pembelajaran dijalankan secara digital.  

1.9.3 Sekolah 

Hasil kajian ini dapat membantu pihak sekolah untuk menyediakan sistem 

pengurusan yang lebih baik kepada guru-guru dan pelajar untuk menggunakan aplikasi 

dalam talian secara optimum. Segala program dan aktiviti pendidikan dapat dijalankan 

dengan jayanya oleh semua warga sekolah walaupun pembelajaran tidak dijalankan 

sepenuhnya secara bersemuka di dalam kelas. 

1.9.4 Kementerian Pelajaran Malaysia 

Diharapkan dapatan kajian ini membantu pihak kementerian untuk melihat 

keberkesanan pelaksanaan pembelajaran koperatif secara teradun. Kementerian 

pendidikan juga boleh membuat penambahbaikan pengurusan teknologi pendidikan 

dari semasa ke semasa bagi membantu guru dan pelajar menjayakan kaedah 

pembelajaran bersemuka dan secara dalam talian. 

1.10 Definisi Secara Operasi 

Kajian ini mengandungi beberapa istilah yang berkaitan dengan objektif dan 

persoalan kajian. Definisi secara operasi bagi istilah-istilah tersebut adalah seperti 

berikut : 

1.10.1 Pembelajaran Koperatif 

Pembelajaran koperatif didefinisikan sebagai format pembelajaran aktif yang 

melibatkan kerjasama sebagai satu kumpulan, dan penggunaan kumpulan kecil untuk 

meningkatkan pembelajaran kendiri serta ahli kumpulan (Saad A., 2020). 

Pembelajaran koperatif dalam kajian ini dijalankan secara teradun flipped classroom 

iaitu secara bersemuka dan dalam talian menggunakan Google Classroom dan Padlet 

untuk mengenalpasti penguasaan tahap kemahiran koperatif pelajar. Kajian ini 

mengambilkira 5 elemen pembelajaran koperatif oleh Johnson dan Johnson,  (1989) 

iaitu kebergantungan positif, interaksi bersemuka, kemahiran sosial, akauntabiliti 

individu dan pemprosesan kumpulan.  

1.10.2 Pembelajaran Teradun Flipped Classroom 

Pembelajaran teradun bermaksud sebahagian daripada aktiviti dijalankan 

dalam kelas dengan beberapa aktiviti secara dalam talian. Selain itu, ia juga 

menunjukkan penyatuan teknologi dengan pendidikan tradisional tanpa memisahkan 

aktiviti pembelajaran dalam talian dari aktiviti pembelajaran di bilik darjah (Harding 

et al., 2012). Manakala kaedah flipped classroom pula bermaksud dua kaedah 

pembelajaran iaitu secara bersemuka digunakan untuk perbincangan lebih lanjut 

mengenai topik yang sudah dipelajari oleh pelajar secara dalam talian dengan bahan 

yang telah disediakan seperti  video dan  nota di rumah (Pluta dan William, 2013). 

Kajian ini menggunakan platform Google Classroom manakala aplikasi Padlet dan 

Kahoot sebagai aktiviti dalam pembelajaran secara dalam talian dan menggunakan 

bilik darjah sebagai kaedah pembelajaran bersemuka. 

1.10.3 Pembelajaran Dalam Talian 

Pembelajaran dalam talian ditakrifkan sebagai pengalaman belajar di 

persekitaran segerak atau tidak segerak menggunakan peranti yang berbeza dan mudah 

alih seperti telefon, komputer riba, dengan akses internet (Dhawan, 2020). Kajian ini 

menggunakan aplikasi Google Classroom, Kahoot dan Padlet untuk pengajaran secara 

dalam talian. 

1.10.4 Platform Google Classroom 

Google Classroom pula ialah aplikasi tanpa kertas percuma termasuk program 

Google seperti G-mail, Google Docs, Google Forms, dan Google Presentations. 

Google Classroom dapat menghasilkan, mengumpulkan dan menilai tugasan dan 

menyediakan maklum balas segera kepada pelajar. Guru dan pelajar boleh masuk ke 

aplikasi Google classroom dari mana sahaja dan menggunakan aplikasi di rumah untuk 

menyelesaikan tugas (DiCicco K. M., 2016). Kementerian Pendidikan Malaysia juga 

telah mengaktifkan emel individu bagi guru dan pelajar dalam aplikasi Google 

Classroom dan mewujudkan portal Digital Educational Learning Initiative Malaysia 

(DELIMa) untuk kemudahan warga sekolah mengaplikasikan teknologi dalam 

pengajaran dan pembelajaran.  

1.10.5 Pembelajaran Sains 

Pembelajaran ialah proses atau kegiatan untuk memperoleh ilmu pengetahuan 

yang teratur dan dapat dibuktikan kebenarannya dan meliputi banyak cabang seperti 

kimia dan fizik, Kamus Dewan Edisi ke Empat (2017). Subjek Sains yang dikaji dalam 

kajian ini adalah berkaitan dengan topik tahun 5 iaitu Haiwan. 

Topik Haiwan merupakan salah satu tajuk yang terdapat dalam subjek Sains di 

sekolah rendah. Kandungan Unit 3 topik Haiwan ini terdapat di dalam Dokumen 

Standard Kurikulum dan Pentaksiran (DSKP) yang berasaskan Kurikulum Standard 

Sekolah Rendah (KSSR) Sains tahun 5. Ia terkandung di dalam standard kandungan 

3.1 Kemandirian Spesies Haiwan, subtopik yang dikaji dalam kajian ini adalah 

mengenai (1) Kemandirian Spesies Haiwan (2) Haiwan Berlindung dari musuh, (3) 

Haiwan Berlindung Daripada Cuaca Melampau dan (4) Haiwan Melindungi Telurnya 

dan Haiwan Memastikan Anaknya Terus Hidup. 

1.10.6 Prestasi Akademik 

Prestasi akademik merujuk kepada hasil yang telah diperoleh berkaitan dgn 

ilmu pengetahuan dari pusat pendidikan (Kamus Dewan Bahasa dan Pustaka Edisi 

Keempat, 2015). Dalam kajian ini, prestasi akademik merujuk kepada pengukuran 

terhadap keputusan markah pelajar yang diperolehi oleh pelajar setelah menjawab 

Ujian Prestasi bagi topik Haiwan.  

1.11 Kesimpulan 

Melalui kajian ini penyelidik dapat mengenal pasti cabaran dalam 

membangunkan dan pelaksanaan pendekatan pembelajaran koperatif teradun flipped 

classroom kepada pelajar. Penyelidikan ini diharapkan dapat menambahbaik tahap 

kemahiran koperatif antara pelajar dan membantu pelajar mempertingkatkan 

penguasaan ilmu dalam pengajaran dan pembelajaran. 

